
Prezident İlham Əliyev –  

informasiya müharibəsinin qalibi
Vətən müharibəsindəki zəfərimizin ikinci öldönümünü 

qeyd etdiyimiz bu günlərdə iki il əvvəl yaşananların, 
bizi tarixi Qələbəmizə aparan yolun ayrı-ayrı 

məqamlarını təhlil edir, nəzərdən keçiririk. Bu, həm də 
tariximizə baxış anlamında çox önəmlidir. Xalqımız bu 
tarixin yaradılmasında ən parlaq sima kimi Azərbaycan 
Prezidenti, müzəffər Ali Baş Komandan İlham Əliyevi görür. 
Şübhəsiz, dövlət başçımızın iti zəkası, geniş dünyagörüşü, 
siyasi bacarıq və səriştəsi, diplomatik təcrübəsi, həmçinin 
şəxsi keyfiyyətlərindən irəli gələn prinsipiallığı, qətiyyəti 
müharibədə qazandığımız Qələbəni şərtləndirən amillərdir. 

Ümumən Vətən mühari-
bəsindəki Zəfəri şərtləndirən bir 
çox məqamlardan danışmaq 
mümkündür. Əminik ki, hələ on-
ların müəyyən qismi barədə 
cəmiyyətin məlumatlanmasının 
zamana ehtiyacı var. Axı, hadisə 
və proseslərə vətəndaşlıq hüququ 
qazandıran, onlara əsl tarix libası 
biçən ən mühüm dəyər zamandır. 
Ona da əminik ki, gələcəkdə cənab 
İlham Əliyevin qələbəmizdəki tarixi 
xidmətinin daha parlaq təzahürləri 
aşkara çıxacaqdır. Hələlik isə biz 
yaxın keçmişimizə boylanaraq 
həmin xidmətlərdən biri barədə 
söz açacağıq. Söhbət informa-
siya müstəvisindəki zəfərdən 
gedir. Prezidentin informasiya 
zəfərindən.  

Yaşadığımız qloballaşma və 
transformasiya əsrində, texnoloji 
yeniliklərin cəmiyyətlərin, insan-
ların həyatına təsir göstərdiyi bir 
dövrdə informasiya kifayət qədər 
geniş anlayış olaraq nəzərdən 
keçirilir. Əslində, o, mahiyyətini 
dəyişərək daha çox təbliğat və 
təşviqatın mühüm tərkib hissəsi 
rolunda çıxış edir. Bu amil ona 
həm də psixoloji nöqteyi-nəzərdən 
yanaşmağımızı şərtləndirir. 
Deməli, “information and psycho-
logical warfare” termininə, yəni 
daha çox “informasiya qarşıdur-
ması” kimi təsdiqlənmiş deyimə, 
birbaşa informasiya müharibəsi 
kontekstindən yanaşmaq üçün 
əsaslar var. 

Belə bir müharibənin apa-
rılmasındakı vasitələr müəyyən 

mənada fərdi də görünə bilər. 
Daha doğrusu, söhbət informa-
siya müharibəsini aparan, bu 
qarşıdurmanın baş rolunda çıxış 
edən şəxsin fərdi keyfiyyətlərinə 
söykənmiş individual sistemdən, 
dəqiq desək, həmin sistemin  
işləkliyindən gedir. Bu sistemdə 
uğur qazanmaq savaşı apa-
ran şəxsdən mükəmməl hazırlıq 
tələb edir. Bəli, məhz bu hazırlı-
ğın nəticəsində xalqla təmaslarda 
seçilmiş müraciət formaları 
önəmlidir. O formalar ki, real-
lıqda onların hədəf auditoriyası 
çox sadədir – sıravi vətəndaşlar, 
xalqın köksündən gələn mental 
xüsusiyyətlərin daşıyıcıları, xalq 
dilində danışanlar. 

Söylədiklərimizi əsas 
götürərək, bildirək ki, 44 günlük 
müharibədə cənab İlham Əliyevin 
informasiya savaşında iki xətt var 
idi – daxili və xarici. Daxili xətti 
xarakterizə edərkən, dövlət baş-
çısının informasiya müharibəsini 
təbliğat üzərində qurduğunu görə 
bilərik. O, 44 günün hər birində 
təbliğat apardı. Elə bir təbliğat 
ki, xalqı bütövləşdirdi, onun 
mübarizə əzmini daim diri saxladı, 
müqavimət ruhunu yüksək tutdu. 
Müharibə onu da göstərdi ki, Pre-
zident öz xalqının xüsusiyyətlərinə 
son dərəcə dərindən bələd olan 
dövlət adamıdır, əsl liderdir. 

Prezident çıxışlarında, 
müraciətlərində insanlarla məhz 
xalq dilində danışdı. Təkcə 
vətəndaşlarımız deyil, ölkəmizdən 
kənarda yaşayan soydaşlarımız 

da onu yalnız Prezident kimi yox, 
ata, qardaş, dayı, əmi obrazında 
görür, özlərindən biri, ailə üzvü 
kimi təsəvvürə gətirirdi. Dövlət 
başçısının həmin dövrdə işlətdiyi 
bir sıra ifadələr dillərdə, bir növ, 
doğmalaşdı, semantikləşdi. Hətta 
bəziləri zərb-məsələ də çevrildi. Bu 
baxımdan “gorbagor oldu”, “onun-
bunun dabanını yalayır”, “dəmir 
yumruq endirdik başlarına”, “si-
çan kimi deşik axtarır gizlənməyə” 
ifadələri diqqət çəkirdi: “Cəbrayıla 
yol çəkirdin, sərxoş olub Cıdır 
düzündə rəqs edirdin, nə oldu bəs, 
Paşinyan?”

Bəli, Prezidentin xalqa 
müraciətlərindəki, görüşlərdəki 
fikirlərinin səmimiyyət tonu 
vətəndaşlarımıza enerji verirdi. İn-
sanlar telekanalların efirlərində onu 
görmək istəyirdilər, onun “Twitter” 
sosial şəbəkəsi vasitəsilə payla-
şımlarına təşnə idilər. Xalq hər gün 
Prezidentdən qələbə müjdəli tvit 
gözləyirdi. Onun paylaşımları ağrı-
nı, acını, əzabı ovudurdu, əminlik 
yaradırdı, mübarizlik keyfiyyətləri 
aşılayırdı. Ən əsası isə xalq bilir-
di və əmin idi ki, Prezident fikrini 
hansı formada ifadə etməsindən 
asılı olmayaraq, arxasında reallıq-
la səsləşmə var. Dövlət başçımız 
bir cümlə yox, heç bir sözü də söz 
xətrinə işlətmirdi. Jestləri, mimi-
kası ilə, hətta bəzi məqamlarda 
düşməni saymazyana gülüşü ilə 
qalib ölkənin müzəffər Ali Baş  
Komandanı kimi “ovsunlayırdı”. 

Müharibənin 44 günü xalq-
la cənab İlham Əliyev arasında 
mükəmməl bir uyumun, bağlan-
tının olduğunu nəinki bir daha 
təsdiqlədi, bunun örnək sayılacaq 
tərəflərini tam şəkildə üzə çıxardı. 
Yeri gəlmişkən, Prezident–Xalq 
vəhdəti müharibə müddətində 
Ermənistanın tərəfini tutan xari-
ci qüvvələrin planlarını da alt-üst 
etdi. Xaricdən, elə ermənilərin 
özləri tərəfindən hazırlanmış in-
formasiya diversiyalarını da sı-
radan çıxardı bu vəhdət. Xalq o 
şərəfli günlərdə deyirdi: Prezi-
dent nə deyirsə, düz deyir! Dövlət 
başçısının söylədikləri reallıqdır! 

Prezident dedisə, demək bu-
dur! Xalq liderinə inanıb bilirdi ki, 
“yoxdur status-kvo, yoxdur təmas 
xətti, hamısını vurub dağıtmışıq”, 
“cəhənnəmə getdi status”. Və in-
sanlarımız əmin idi: “Qarabağ bi-
zimdir! Qarabağ Azərbaycandır!”

***
44 günlük Vətən müharibəsi 

zamanı ölkəmizin bütün dövlət 
orqanları savaşa köklənmişdi. 
Onların cəmiyyətə, eləcə də 
xaricə informasiya verilməsinə 
məsul strukturları tam səfərbərlik 
vəziyyətində fəaliyyət göstərirdilər, 
hər biri informasiya cəbhəsinin, 
məlumat səngərinin vacib qolu-
nu təşkil edirdi. Ancaq Prezident 
İlham Əliyevin obrazlı desək, 
özü tək döyüşürdü. Bu mənada 
dünyanın aparıcı, beynəlxalq ic-
timai rəyə əsaslı təsir göstərən 
kütləvi informasiya vasitələrinə 
müsahibələri xüsusi vurğulanma-
lıdır. Həmin müsahibələrdə dövlət 
başçımız, sözün əsl mənasında, 
master-klass keçirdi.

Yada salaq ki, müharibə 
başlananda beynəlxalq 
ictimaiyyətdən, erməni lobbi və 
diaspor təşkilatlarından ölkəmizə 
münasibətdə fərqli yanaşmalar 
var idi. Öz haqq işi üçün mübarizə 
aparan xalqı az qala təcavüzkar 
olaraq göstərmək kimi mənfur 
meyillər meydan sulamağa baş-
lamışdı. Cənab İlham Əliyev sayı 
otuzdan artıq olan müsahibələri 
ilə məhz belə meyillərin qarşısına 
sədd çəkdi. İmkan vermədi ki, on-
lar dünya ictimai rəyinin mövzusu-
na çevrilsinlər. 

Master-klassa gəldikdə isə 
Prezident İlham Əliyev müharibə 
müddətində Rusiyanın “Rossi-
ya-1”,  “Pervıy”, “RBK” televiziya 
kanallarına, “Ria Novosti”, “TASS” 
və “İnterfaks” agentliklərinə, 
Türkiyənin “TRT Haber”, CNN-
Türk, “Haber Global”, “Haber 
Türk”, NTV, “A Haber”, Fransanın 
“Sky News”,  “France 24” televi-
ziyalarına, “Figaro” qəzetinə,  Al-
maniyanın “ARD” televiziyasına, 
Yaponiyanın “Nikkei” qəzetinə, 
ABŞ-ın “Fox News” televiziyası-

na, İtaliyanın “Rai-1” televiziyası-
na və  “La Repubblica” qəzetinə, 
İspaniyanın EFE informasiya 
agentliyinə, habelə dünyada 
yüz milyonlarla izləyiciləri olan 
“Əl-Cəzirə”, “Əl-Ərəbiyyə”,  “Eu-
ronews”,  “CNN International”, 
“BBC News” televiziya kanalla-
rına müsahibələr vermişdi. O, 
həmin müsahibələrdə əcnəbi 
jurnalistlərin peşə prinsiplərinə 
uyğun gəlməyən davranış 
tərzlərindəki metodları elə on-
ların özlərinə qarşı çevirirdi. 
Son dərəcə arxayın, özünə 
əmin cavabları ilə ermənipərəst 
qüvvələrin informasiya ruporlarına 
qarşı açıq demarş xətti götürürdü. 
Eyni zamanda, hər suala kifayət 
qədər əhatəli, məzmunlu cavablar 
verən dövlət başçımız Qarabağ 
münaqişəsinin tarixi, danışıqlar 
prosesinin detalları, cəbhədəki 
durumla bağlı bilgilərini paylaşır, 
müfəssəl izahları ilə qarşısında-
kı, şahmat termini ilə desək, mat 

vəziyyətə salırdı. Bəzi təxribatçı 
məqamlara ritorik suallarla ca-
vab verməsi isə onu informasiya 
müharibəsinin əsl sərkərdəsinə 
çevirirdi. 

Prezidentin informasiya sava-
şının vurğuladığımız ikinci xətti – 
müsahibələri ilə xaricdəki erməni 
lobbi və diaspor təşkilatlarının 
təsiri altında olan beynəlxalq me-
dia qurumlarının maharibəyə guya 
Azərbaycanın başlamasına, sava-
şın ermənilərin timsalında xristian-
lara qarşı yönəlməsinə, Türkiyənin 
Azərbaycana hərbi yardım 
göstərməsinə, ölkəmiz tərəfdən  
muzdluların döyüşməsinə, 
Azərbaycanın Ermənistanla da-
nışıqlar prosesini pozmasına dair 
iddiaları tutarlı arqumentlərlə faş 
edirdi. 

İnformasiya müharibəsinin 
mürəkkəb xüsusiyyətlərinə, 
təzahür formalarına dair dünya 
siyasi və politoloji ədəbiyyatında 
müxtəlif baxışlar var. Bəli, hər bir 

dövlət bu müharibədə qalibiyyətin 
vacibliyini düşünür və ona doğru 
can atır. Ancaq bu savaş təbiət 
etibarilə ümumən neqativ tonda 
təqdim edilir, onun aparılması-
nın forma və üsulları yarıtmazlıq, 
namərdlik olaraq dəyərləndirilir. 
Bu mənada məşhur ABŞ yazıçı-
sı və filosofu Robert Şekli bildirir 
ki, informasiya müharibəsində 
ən pis cəhət, həmişə doğru ola-
nın məğlub duruma düşməsidir. 
Şeklinin fikrincə, doğru danışan 
özünü hansısa həqiqət payı ilə 
məhdudlaşdırır, əclaflar isə ağ 
yalan danışırlar. Prezident İlham 
Əliyev Vətən müharibəsinin infor-
masiya cəbhəsindəki qələbəsilə, 
əslində, bu müharibə ilə bağlı 
mənfi stereotipləri də darmadağın 
etdi. Sübut etdi ki, Azərbaycanın 
haqqı, haqq sözü  qarşısında heç 
bir məkrli qüvvənin duruş gətirməsi 
mümkün deyil. 

Ə.CAHANGİROĞLU

Qarabağın azad edilməsi  
Türk dünyasının tarixi uğurudur

İkinci ildönümünü qeyd etdiyimiz tarixi qələbə ilə Azərbaycan 
qalib dövlət statusunu dünyaya sübut etdi. Xalqımızın 30 illik torpaq 
həsrətinə son qoyuldu. Prezident, Ali Baş Komandan İlham Əliyevin 
müdrik siyasəti, beynəlxalq aləmdə və döyüş meydanında göstərdiyi 
məharət və qətiyyəti tarixi ədaləti bərpa etdi. İndi o günlərdən 
uzaqlaşdıqca qazanılmış Qələbənin tarixi önəmi və  möhtəşəmliyi daha 
aydın görünür. 

Tarixi savaş günlərində 
Azərbaycanın yanında olmuş, 
mənəvi-siyasi dəstəyi ilə qələbəyə 
layiqli töhfə vermiş qardaş 
Türkiyədə də ötən 2 ildə ölkəmizin 
zəfəri eyni sevinc və təntənə ilə 
yaşanır. Anadolunun müxtəlif 
bölgələrində yaşayan dostlarımı-
zın və həmkarlarımızın qəzetimizə 
açıqlamaları da bunu sübut edir: 

Mehmet Cihat ÖZGENEL 
(Ərzincan):

 – Azərbaycan Ordusunun mi-
silsiz qəhrəmanlığı nəticəsində 
Azərbaycan xalqı 44 gün ərzində 
ərazi bütövlüyünü bərpa etdi. 
Bütün türk dünyasının qəlbində 
yüksək qürur hissləri yaradan şanlı  
qələbə türk dünyasında milli oya-
nışa, yeni bir dirçəlişə və birliyə 
səbəb oldu. Bu gün qürurla deyi-
rik ki, Qarabağ zəfəri bütün  Türk 
dünyasını canlandırdı. Bir ay əvvəl 
– oktyabrda Türkiyənin Ərzincan 
şəhərində keçirilən  Beynəlxalq 
Türk Dünyası Simpoziumu bunun 
təsdiqi oldu. 

Türk Dövlətləri Təşkilatı Ağsaq-
qallar Şurasının sədri Binəli Yıldırı-
mın himayəsi, Türkiyə Mədəniyyət 

və Turizm Nazirliyinin təşkilatçılığı 
və Ərzincan Binəli Yıldırım Uni-
versitetinin evsahibliyi ilə keçirilən 
simpozium həm əhatə dairəsinə, 
həm də siyasi çəkisinə görə türk 
birlik tariximizin yeni səhifəsi idi. 
Bu məclisdə Azərbaycanın Qara-
bağ qələbəsi türk dünyasının tarixi 
uğuru kimi dəyərləndirildi.

Türkiyə–Azərbaycan birliyinin 
təsdiqi olan bu qələbə bir daha 
sübut etdi ki,  dünyanın qədim və 
böyük xalqlarından olan türk milləti  
birliyə nail olarsa, bu gün ağır 
günlər yaşayan bəşəriyyətin qlobal 
problemlərinin həllinə fayda verə 
bilər. Azərbaycanlı qardaşlarımızı 
təbrik edir, böyük türk dünyasının 
önəmli bir hissəsi olan Azərbaycan 
dövlətinə və xalqına yeni uğurlar 
arzu edirəm.

Əmirulla MƏMMƏDOV 
 (Ankara):

– Bu Zəfər Türk dünyasının 
tarixində önəmli yeri olan  tari-
xi hadisədir. Müstəqillik tariximi-
zin ən şərəfli günlərini yaşayırıq. 
Tarixi Qələbədən – 44 günlük 

müharibədən sonra xalqımızın 
və Ali Baş Komandan, möhtərəm 
Prezident İlham Əliyevin nələrə 
qadir olduğunu bir-iki cümlə ilə 
ifadə etmək çətindir. 30 il işğalda 
olan torpaqların  azad edilməsi, 
Azərbaycan və Türkiyənin böyük 
güclər önündə dəyanəti  digər 
türk dövlətlərində də böyük inam 
yaratdı, türk birliyini daha da 
möhkəmlətdi.

Hazırda işğaldan azad edilmiş 
bölgələrdə aparılan hərtərəfli qu-
ruculuq işlərinin miqyası o qədər 
böyükdür ki, onlar beynəlxalq və 
regional layihələr sırasına aid edi-
lir. Az bir zamanda Füzulidə, daha 
sonra Zəngilanda beynəlxalq hava 
limanlarının təntənəli açılışı bu 
işlərin böyük miqyasının təsdiqidir. 
Bu layihələr bölgə ölkələri və türk-
dilli dövlətlər arasında bağlılığın 
möhkəmlənməsində əvəzsiz rol 
oynayacaqdır. Azərbaycanın əsas 
hissəsi və Naxçıvan Muxtar Res-
publikası arasında quru əlaqəsinin 
qurulması region ölkələrinin də 
faydalandığı  nəqliyyat marş-
rutudur. Heç şübhə etmirəm ki, 
Zəngəzur dəhlizinin açılması bu 
bağlılığın inkişafında yeni uğur 
olacaq və regional əməkdaşlığı, 
sabitliyi möhkəmləndirəcəkdir. 

Sərxan AKSUYEK (İzmir): 
– Azərbaycanın bugünkü uğur-

larını 2020-ci ilin noyabrında qa-
zanılan Qarabağ Qələbəsindən 
kənarda görmək mümkün deyil. 
Azərbaycan torpaqlarının işğal-
dan azad edilməsi ilə nəticələnən 
44 günlük Vətən müharibəsindən 
sonra  30 illik işğala son qoyuldu 
və Türkiyə ilə Azərbaycanı, eləcə 
də türk dünyasını birləşdirən 
Zəngəzur dəhlizi gündəmə gəldi. 
Bu yol vaxtilə Azərbaycan tor-
paqları olan indiki Ermənistanın 
ərazisindən keçir.  

Amma təəssüf ki, Ermənistanın 
Fransa, İran kimi havadarlarının 
dəstəyi ilə dəhlizin açılışı ləngidilir. 
Amma bu böyük məramın qarşı-
sını almaq mümkün olmayacaq, 
bu məsələ indi bütün dünyanın 
diqqətindədir. Türkiyə və dünya 
KİV-ində davamlı müzakirə mövzu-

sudur. Türkiyə bütün müstəvilərdə 
açıq bir şəkildə bəyan edir ki, hər 
zaman qardaş Azərbaycanın ya-

nındadır. Sadəcə, Ermənistan 
anlamalıdır ki, sülh müqaviləsinin 
bağlanması üçün danışıqlara 
başlamaq lazımdır. Azərbaycan  
Prezidentinin qürurla dediyi 
kimi  Qarabağ Azərbaycandır! 
Qələbəmiz mübarək!..

Əli ƏSKƏR (Karabuk):
– Tarixi qələbə Azərbaycanı 

dünya çapında yenidən tanıt-
dı. 30 illik işğala son qoyulması 
Cənubi Qafqazda sülhün müjdəsi 
idi. Amma təəssüf ki, bunu qəbul 
etməyənlər, Fransa dövləti 
kimi Ermənistanın təcavüzkar 
siyasətinə havadarlıq edənlər var. 
Niyə  Fransa, çünki Fransanın vax-
tı ilə Əlcəzairdə apardığı siyasət o 
qədər qəddar olub ki, bunu ancaq 
Ermənistanın Azərbaycana qar-
şı yürütdüyü siyasətlə müqayisə 
etmək olar. Tarixdən də məlumdur 
ki, azadlıq istəyən əlcəzairlilərə 
qarşı Fransa ordusunun qətliamları 
1,5 milyondan artıq insanın qətli ilə 
yekunlaşdı, 10 milyona yaxın dinc 
əlcəzairli Fransanın müstəmləkə 
siyasətinin qurbanı oldu. 

Qarabağda yaşayan, erməni iş-

ğalına etiraz edən azərbaycanlılar 
da eyni taleyi yaşadılar.  1832-ci 
ildə Fransanın  işğalına etiraz edən 
El-Uffia qəbiləsinin dinc əhalisi 
necə qanına qəltan edilmişdisə, 
1992-ci ildə Xocalıda da silahsız 
insanlar gecə yarısı soyqırımı-
na məruz qaldılar. Şükürlər olsun 
ki, bu gün Qarabağ azaddır, gü-
nahsız insanların da qanı yerdə 
qalmayıb. Həm Türkiyə, həm 
Azərbaycan dövləti və xalqlarımız 
sülh müqaviləsini gözləyir. Fransa, 
İran kimi havadarlar da bilməlidirlər 

ki, yeni müharibə bir dövlət kimi 
Ermənistanın sonu deməkdir.

Bu deyilənlərə onu da əlavə 
edək ki, indi həyatımızın devizinə 
çevrilən Qələbə 44 günlük 
qəhrəmanlıq savaşımızının xal-
qımıza qazandırdığı ən böyük 
dəyərdir və uzun illər də qürur 
mənbəyimiz olaraq qalacaqdır. 
Xüsusən də tarixi qələbəmizin 
uğurları fonunda Türkiyə–
Azərbaycan birliyi daha güclü, 
daha əzəmətli görünür.

Namiq QƏDİMOĞLU,  
 “Xalq qəzeti” 

Multikulturalizm 
Mərkəzində Zəfər konfransı

Noyabrın 5-də Bakı Beynəlxalq Multikulturalizm 
Mərkəzində (BBMM) Zəfər Gününün ikinci 
ildönümünə həsr edilmiş "Biz birlikdə güclüyük" 
mövzusunda konfrans keçirilib.

Konfransda əvvəlcə Azərbaycanın ərazi bütövlüyü uğ-
runda canlarını qurban vermiş şəhidlərin əziz xatirəsi bir 
dəqiqəlik sükutla yad olunub.

Konfransı giriş sözü ilə açan BBMM-in icraçı di-
rektoru Rəvan Həsənov qeyd edib ki, Prezident İlham 
Əliyevin rəhbərliyi ilə Azərbaycan Ordusu 44 günlük Vətən 
müharibəsində parlaq Zəfər qazanıb. Bizim haqq savaşımı-
za mane olmaq üçün bəzi dövlətlər əllərindən gələni etsələr 
də, bacarmadılar.

"Bu müharibədə hər bir Azərbaycan vətəndaşı həmrəy, 
birlikdə oldu. Müharibə dövründə olan əhval-ruhiyyə Or-
dumuzun haqq savaşı apardığını göstərirdi. Torpaqlarımız 
işğaldan azad edildikdən sonra həmin ərazilərdə böyük  
infrastruktur layihələri icra olunur. Amma düşmən yenə də 
bizə mane olmaq istəyir. Ərazilərimizdə ermənilər tərəfindən 
basdırılan minalar bu prosesləri ləngidir", – deyə R.Həsənov 
vurğulayıb. 

İcraçı direktor bildirib ki, Azərbaycan hər zaman 
ədalətsizliyə qarşı mübarizə aparıb və heç vaxt ölkəmizdə 
dini ayrı-seçkilik olmayıb. Son yüz ildə bizim qədər böyük 
qələbə qazanan ölkə yoxdur.

"Dağıdılmış ərazilərimizi heç kimin köməyi olmadan 
sıfırdan bərpa etmək böyük potensial tələb edir, bunu da 
Azərbaycan dövləti bacarır”, – deyə BBMM-in İcraçı direk-
toru vurğulayıb.

O qeyd edib ki, Azərbaycanın hər bir yerində Zəfər Günü 
təntənəli şəkildə qeyd edilir.

Sonra ölkəmizdəki dini-milli icmaların nümayəndələrinin 
Vətən müharibəsində göstərdikləri birliyi əks etdirən “Biz 
birlikdə güclüyük” adlı videoçarx nümayiş olunub.

Çıxışlarda işğaldan azad olunmuş ərazilərdəki ibadət 
yerlərinin ermənilər tərəfindən dağıdıldığı, orada heyvan 
saxlanıldığı diqqətə çatdırılıb. Vurğulanıb ki, Azərbaycandakı 
bütün xalqlar Vətən müharibəsində Prezident İlham Əliyevin 
ətrafında "dəmir yumruq" kimi birləşiblər. 

Şəhidlər Babək Ramaldanov, Dmitriy Solnsev, Xaliq 
Əzizzadə və Füzuli Əliyevin ailə üzvləri çıxış edərək onların 
döyüş yolundan danışıb, Azərbaycanın suverenliyi uğrunda 
mübarizədə göstərdikləri qəhrəmanlıqları qeyd ediblər. 

Çıxış edən qazilər bildiriblər ki, Azərbaycan uğrunda 
döyüşdükləri üçün  qürur hissi keçirirlər. Döyüş xatirələrini 
bölüşən müharibə iştirakçıları bundan sonra da Prezident 
İlham Əliyevin hər bir əmrinə hazır olduqlarını vurğulayıblar.

